
Agidáagba-dɛɛ́ kutoluú 

Agidáagba-dɛɛ́ ńba waagálɩńá «Káláŋa» gɛ bɩka bɛńzɛɛ ́
«Ɖɩkɛɛ́nɩwá». Báagálɩɩ Káláŋa nɛ ́ ngɛ bɛɛɖɛɛ́ Ɖancɔ;́ ńna gɛ baagálɩɩ 
bɔkɔńɩ bosúu bʊ́ʊ nakʊŕʊ-daá bánÿaá ńnaamʊ́ sɩsɩ : Kanjaawʊ́. Bánÿaá 
Kanjaawʊ́ ɖɔ ́nɛ,́ bɩgɛɛ́ lɩzɔɔ́ gɛ. Kʊ́bɔnɩ ́weení wɛɛgɛd́ɛ ́wɛ nɩb́ááwʊ nɛ,́ 
ɩlɛ ́ gɛ bánÿaá Ngí Táágbá Mɛńɖɛɛ ́ Ngí Táágbá-dɛɛ́ gɛ bɩɩbɩśɩ sɩsɩ 
Agidáagba-dɛɛ́. 

Bɔwɛ ńnaamʊ́ gɛ wɩŕɛ bʊjɔɔɔ́ nɛ;́ ngɛ baalɩɩ́ Kanjaawʊ́-daá bakpa 
bʊ́ʊ-kɩdɛrɛwʊ ńgɩ ɖɔɔzɩ ́ ńna gɛ boosúu bɛdɛɛ́ kɩyakʊ bánÿám 
kudongolíyɔɔ́. Bɔwɛ ńnaamʊ́ bɩlɛ ́ … hálɩ wúrowá nɔwɛĺɛ iɖi kowúrɔɔ. 
Toozo ńnɩ ́Wúro-Kʊ́ra ɩzá-daá gɛ baamʊ jááma; bɩka Wúro-Caá-Samá ɩlɛ ́
ɩmʊ Faránsɩ. Agidáagba-dɛɛ́ ńba ɖawaalɩnáa gɛ Ɖancɔ ́ ńba; bɩka 
benewáa gɛ Kóólináa ńba, na Kejikáńjɔ ́ńba; barɩŋ́a, bajaa kʊ́ɖʊḿ gɛ. 

Agidáagba-dɛɛ́, na Kóólináa, na Kejikáńjɔ,́ bɛdɛɛ́ sɔɔ́źɩ wensí 
bánlám sɩ nɛ,́ na Ɖancɔ ́ńba ɖʊɖɔ, barɩŋ́a, bɛdɛɛ́ sɔɔ́źɩ kɛɛ́ kʊ́ɖʊḿsɩ gɛ. 
Ɖancɔ ́ ńba-dɛɛ́ lɩzɔɔ́ gɛ «Kebíga». A bɩgɛɛ́ wúro naárʊ waazɩ ́ tɛɛ́d́ɩ tɩḿ 
tɩnaazáánɩ ́ tɩdaá, asée Ɖancɔ ́ lɩzɔɔ́ waawɩĺɩ kɩwɩlʊʊ tɛɛ́d́ɩ tɩɩganáa iyuú 
batɩlɩ ́sɩsɩ nabʊ́rʊ waalá bɛdɛɛ́ ńnɩ ́naárʊ. 
Agidáagba-dɛɛ́ ɖanjá, kowurásɩ loɖo(6) gɛ beegéɖí. Loɖo ńnɩ waagágʊ́sɩ ́
ná ɖoo bɛdɛɛ́ ɖanjá. Wúro ɩmʊ́ gɛ  bánÿaá sɩsɩ: Wúro-Boɖé, (Baanya-
dɛɛ́). 
Agidáagba-dɛɛ́, ɖánnáa kowuro-bɔɔ́ńɩ 4: 
1. Wúro-Baanya-dɛɛ́ 
2. Wúro-Jɔbɔ-́dɛɛ́ 
3. Wúro-Akoríko-dɛɛ́ 
4. Wúro-Kʊ́ra-dɛɛ́ 

Wúrowá wenbá beeɖi kowúrɔɔ ɖoo ɖanjá hálɩ kɩf́aɖɛ ɖɩna nɛ,́ 
bɛdɛɛ́ yɩrá nɖɔ;́ báa weení na ɩdɛɛ́ kowuro-bɔɔwʊ́: 

Ngí-Táágbá, ɩlɛ ́woozuu ná tɛɛ́d́ɩ. 

1. Wúro-Jɔbɔ ́(Wúro-Jɔbɔ-́dɛɛ́) 
2. Wúro-Aɖóḿ (Akoríko-dɛɛ́) 
3. Wúro-Kʊ́ra (Wúro-Kʊ́ra-dɛɛ́) ɩlɛ ́waamʊ ná Jáámáwá. 
4. Caá-Samá (Baanya-dɛɛ́) ɩlɛ ́waamʊ ná Faránsɩwá. 
5. Wúro-Akɔńdɔ (Akɔńdɔ-dɛɛ́) Wúro ɩmʊ́ nɛ ́ ɩdɛɛ́ tɔḿ waalá ɖóni pááá 
bɩdɛkɛɛ́na amʊʊzɛ.́ Biiyéle ɩdɛɛ́ sɩḿ-wɔŕɔ ́nɛ,́ ɩdɛɛ́ ńba weeze tɛɛ́d́ɩ, káma, 
waanáázɩ ɩráa bɩdɛkɛɛ́ na cɩḱɔ. Báa na sinje wɩŕɛ kɩna gɛ nyáádála 
Agidáagba-dɛɛ́ nbɔɔ́źɩ sɩsɩ: báwɩlɩ nya Akɔńdɔ-dɛɛ́, barɩŋ́a bɛɛyɛɖ́ɩ bɩtɛ.́ 

6. Wúro-Boɖé, ɩlɛ ́waagálɩźɩ ́ná tɛɛ́d́ɩ. kɩdɛrɛwʊ-daá. Ɩdɛɛ́ kowuro-bɔɔwʊ ́
gɛ (Baanya-dɛɛ́). 
7. Wúro-Buraáma (Wúro-Jɔbɔ-́dɛɛ́) 
8. Wúro-Akoríko Aláasanɩ (Wúro Akoríko-dɛɛ́) 
9. Wúro-Kʊ́ra Táayiru (Wúro-Kʊ́ra-dɛɛ́). Ɩlɛ ́iɖíi na kʊ kowúrɔɔ ɖɔ.́ 

Ɖɩkɛɛ́ńɩẃá baasí, sɛɛ́d́ɩwá ndɩndɩ gɛ Agidáagba-dɛɛ́: Mɔɔ́ĺá, Kóóli, Nɩćɛɛ́, 
Sengbewá, Ɖáárʊwá, Nɔwɔɔ́wá, Nánta. 

Agidáagba-dɛɛ́ ńba-dɛɛ́ kangara nɛ,́ tɛɛ́d́ɩ rɩŋ́a waada ná nɔɔ ́bacáa 
kɩ. Bɛdɛɛ́ kʊ́bɔnɩ ́ gɛ banÿaá sɩsɩ: Búkarɩ-faadɩńɩ. Bɛdɛɛ́ kangara kɩḿ 
kɩńveríi bɛdɛɛ́ weezuú na alaafɩýa-ɖoozɩ.́ Weení ɩrɩŋ́a sɩ ɩlá ɩrawʊ́ juutá 
nɛ, kangara kɩḿ kɩńwɩlɩɩ́ ́kʊ bʊdʊ́ʊ ɩzɩŕɛ. 

Agidáagba-dɛɛ́ Lɩzásɩ: 

Agidáagba-dɛɛ́ lɩzásɩ kɛɛ́ 5: Kanjaawʊ́, Kúbiyɔɔ́, Ńbo-Ńbo, Káńnyáázɩ, 
Caá-Buruú, 

Kanjaawʊ́ nɛ,́ kɛlɛ ́ kɛgɛɛ́ fɔɔrɔɔ ́ gɛ. Cɔnjɔŋá-dɛɛ́rɛ, bɩka kozuwáa. A sɩ 
baláa kɛ, kelimbíré cɛń́gbála gɛ bánlaá kɛ. Amá, kɔwɛná kɩwɩlʊʊ nakʊ́rʊ 
kánwɩlɩɩ́ tɛɛ́d́ɩ-daá. Kángalɩzɩɩ́ kadɩ kɛdɛɛ́ naḿ abaalʊ́ gɛ ɩkɔńɩ wéngilím 
tɛɛ́d́ɩ-daá. Bɩdɛɛ́ naḿ ɩmʊ́ nɛ,́ ɩńa ɖaána namɩńɩ bɛdɛńgɛɛzɩ. Na kʊ́bɔnáa 
wooyuú batɩlɩ bɩlɛ ́nɛ,́ na bakpa naḿ ɩmʊ́ boboná bakálaa kɛ. 

Kúbiyɔɔ́ nɛ,́ kɛlɛ ́kɛgɛɛ́ booniyɔɔ́-dɛɛ́rɛ gɛ. Kanjaawʊ́-dɛɛ́ bú naárʊ nbɩlɛ ́
kɛlɛ.́ Wenbí ńŋɩnáa bánlaá kanjaawʊ́ nɛ,́ bɩlɛ ́ɖʊɖɔ gɛ kaḿ. 

Ńbo-Ńbo  ɖʊɖɔ kɛɛ́ booniyɔɔ́. Amá, Kanjaawʊ́-dɛɛ́ bú naárʊ ɖʊɖɔ nbɩlɛ.́ 
Wenbí ńŋɩnáa bánlaá kanjaawʊ́ nɛ,́ bɩlɛ ́ɖʊɖɔ gɛ bánlaá kaḿ. 

Káńnyáázɩ kɛlɛ ́ nɛ,́ kɛdɛkɛɛ́ Kanjaawʊ́-dɛɛ́ bú. Kɛlɛ ́ kɛgɛɛ́ bʊ́ʊ́rɛ gɛ. 
Bánlaá kɛ kelimbíré báa wenɖé abaalʊ́. Tɛɛ́ẃʊ gɛ kɔńgɔnáa. 

Caá-buruú nɛ,́ kɛlɛ ́ kɔjɔɔɔ́ gɛ nyasɩ. Yíkayɔɔ́ ɖɔ;́ bɩɩnyɔ adɛ gɛ bɩka 
bɩngbanáa ɩsɔɔ́d́áá. A bɩńɩ waadála, bɩnÿáa, na bɩkálɩźɩ ́kɩf́asɩ. A sɩ baláa 
kɛ, kelimbíré kʊ́fʊlʊḿɖɛ báa wenɖé gɛ bánlaá kɛ. Tɛɛ́ẃʊ ɖʊɖɔ gɛ 
kɔńgɔnáa, na weezuú na alaafɩýa. 

Tɔɔ́, wenbí Agidáagba-dɛɛ́ yáásɩ kɛɛ́ bɩ nɛ ́nbɩlɛ.́ 

Mogoobíya aláa na abaaláa Tem kalaɖáa, tákaraɖá kɩna, kɩgɛɛ́ kúnvulísi 
ɖáázá-ɖɔ gɛ. Kɩńwɩlɩɩ́ ɖáa caanadɔḿ wentí ɖáá ɖájaájaanáa wáalá bɩ gɛ 
ɖɛd́ɛɛ́ tɛɛvʊ́lásɩ woozúu susúu nɛ.́ 
Amá, ɖénveerím mɩɩ́ sɩsɩ: tɛɛ́d́ɩ cɩḱɔ gɛ ɖáńbɩɩzɩ ɖɩŋmáa. Bɩlɛ ́nɛ,́ a weení ɩnyɩ 
sɩsɩ: ɩwɛnɛ ́ bɩdɛɛ́ ɩzáfúlúɖe tɛɛ́d́ɩ natʊ́rʊ-rɔɔzɩ ́ nɛ,́ wánbɩɩzɩ ́ ɩkáŋmaa ɖáa 
wentí tɩrɩŋ́a tɩwɛ nɛ,́ bɩka ɖɩbɩɩ́źɩ ɖɩnyɔɔ́źɩ ɖɩlá ńŋɩnáa tɩɩganáa ɖáńláḿ tɩ nɛ.́ 

